
Ermua otoi ! 

Izugarrizko indarra dute modek. 
Errepikapenaren ondorioz, oraingoa 
ere sendo dator: «el proceso de paz 
en curso» irakurtzen dugu jai eta as-
te; are batzuek sinesten ere. 

Non da, ordea, «bake prozesu» 
hori? Ez baitago aztarnarik ere. Ba-
kea eraikiko bada, bakea hautsi zuten 
faktoreen ezabaketatik hasi beharko 
da. 

Hots, hemen orain dela bi men-
de sortu zen gerrate anizkunaren ete-
nunea oso ezaguna da: Euskal Forua-
ren ezeztapenak piztu zuen 
geroztikako gudu hau. Eta Euskal 
Forua, funtsean, euskaldunon Auto-
Gobernua zen... 

Zertan da beraz Auto-Determi-
nazio Eskubidea? Non ari da bidera-
tzen? Non ari da koloka jartzen Es-
painiaren eta Fraintziaren 
zatiezintasuna? Non sumatzen da 
militarki okupatutako herrialdeetatik 
indar okupatzaileak erretiratzeko 
zantzurik batere? 

Zapalketaren gainean eraikitako 
«ordenua» ez da bakea. Mila aldiz 
esana. 

Zertan da, bide bertsutik, zapal-
ketaren ondorioz irekitako zauriak 
sendatzeko asmorik? Gartzeletan us-
teltzen ari diren gudari presoen aska-
tzea, noizko? Irlandan, akordio oso-
ak sinatu baino lehenagotik ere, 
kalera irten dira presoak trumilka. 

Hemen ez. Hemen, beren legea-
ren beraren gainetik, presoak «terro-
rista» deitzen dituzte beti, eta senitar-
tekoek, eskubide guztien aurka, han 
eta hemen, zafraturik eta kolpaturik 
segitzen dute. Non ageri da oinazeak 
ematzen hasieko asmorik? 

Horrelakorik ezertxo ere ez. He-
men, «Frente Policial Franco-Espa-
ñol» delakoa, bai. Hori, sendo. Bai 
gazteak ez-ezagunak mugaz bi alder-
dietan harrapatzeko, bai buruzagi-
ohiak (Txelis kasu oraingoan) elka-
rren eskuetan jartzeko. 

Hemen ez dago bake-prozesurik. 
Hemen ETAren etenaldia dago baka-
rrik. Irlandako prozesua hemen? He-
men Ermua amets, eta polizi-zapal-
keta helburu bakar. 

